
LA CARTADEL APOSTOL
SAN JUDAS

Yehuai chidi quirica da Judas sa jadereti. Tueda
Jesús sa edue puina. Mesa derejiji su quisa
epuani bid'umimi jabuetsuati cuana jepuiti. Daja
huecha Diusu ja tu peje su jei eputani cuana
etucheametani quisa epuani.
Ye versículo detse da ebia su saida quita ebuet-

suati puji: 24,25.

Judas ja quirica tiametana Diusu sa dharejiji
cuana

1 Ema da Judas. Jesucristo sa emebajaji da
ema. Ema da Jacobo sa edue. Yama ye quirica
ebeituinia Tata Diusu sa dharejiji cristiano cuana
peje su. Tuahueda ibuneda ebatani huecuana.
Jesucristo sa puji ichaderatana huecuana. Cristo
neje dunejiji yani putsu, saida ebatani huecuana.

2 Edue cuana, Diusu ja meichenubataque,
menimepijajametaque. Ebia su ibuneda
mebataque.

Bid'umimi ebuetsuaji cuana
(2 Pedro 2.1-17)

3 Edue cuana, Diusu ja ecuana d'eji su yatani ai
cuana jepuiti yama micuana quirica neje quisaja
adhaana. Jiahue mu yama micuana pia ai cuana
jepuiti equisa. Jubida Diusu sa jabuetsuati cuana
cristiano cuana micuaneseda quisa taji. Tueda
jabuetsuati cuana Diusu ja mesa dharejiji cuana



JUDAS 4 ii JUDAS 7

peje su menajatiatana saida painatsihuata hue-
cuana puji.

4 Beju piada piada bid'umimi ebuetsuaji deja
madhada cuana micuana neje eputaniuneti.
Diusu sa dharejiji cristiano cuana uja
ebuetsuatani huecuana: “Saida hue ai madhada
cuana ya puji. Ahua micuaneda ai madhada
cuana ya su, aimue Diusu ja micuana ecastigata
mahue, tueda ebia su saida putsu.” Diusu ebia su
saida putsu, ai madhada papu yatani huecuana.
Tuahueda ecastigata mahue pepe hue eputani
huecuana. Diusu tuna emetse mahue nime
ebatani huecuana. Daja huecha ecuana sa Echua
Puji Jesucristo tsada mahue ebatani. Biahua
tiempo Diusu sa quirica su uja deretaidha tuna
jepuiti: “Ye bid'umimi ebuetsuaji deja cuana
Diusu ja ecastigatayu.”

5 Edue cuana, mepibaenique cuaja israelita
chenu cuana putaidha. Diusu ja Egipto yahua
jenetia jemicuinataidha huecuana biame, tuna
duju su tu peje su jei puja mahue putaidha cuana
manuamepetaidha.

6Daja huecha mepibaenique ángel a taji mahue
cuana. Equene pamapa ángel cuana butsepi neje
Diusu mebajataina. Da su piada piada tuneda
Diusu majaiji putaidha. Equene Diusu ja huaraji
aida ichataidha huecuana putsu, Diusu ebia su
aida puja putaidha huecuana. Da putsu, Diusu
ja apuda su, risijiji equinatani huecuana tuna sa
cuati castigo hora ecuina teje.

7Daja huechamepibaenique Sodoma, Gomorra
ejude detse su anitaidha cuana. Tueda ejude
detse naja su ejude cuana su anitaidha cuana

di mepibaenique. Tuneda da ángel madhada
cuana nime pamapa ai madhada cuana ataina.
Deja, epuna cuana ja pamapa ai utsatada mad-
hada cuana ataina. Deja cama jucha ai utsatada
madhada adhida cuana ataina huecuana. Daja
huecha epuna cuana ja ataina. Da putsu, Diusu
ja cielo jenetia cuati beitutaidha. Pamapa tueda
ejude cuana beju tiumepetaidha, cristiano cuana
ja jucha aida cuana ataina putsu. Daja pamapa
cristiano juchaji cuana Diusu ja ecastigaenitayu,
cuati castigo su ebeituenitayu putsu. Dapia sufri
epuenitita huecuana.

8 Beju jiahue tsine bid'umimi ebuetsuaji cuana
da Sodoma, Gomorra ejude detse su anitaidha
cuana nime eputani. Daja hue ai utsatada mad-
hada cuana yaderatani huecuana. Tuna sa equita
emadhatiatitani huecuana. Aimue huaraji cuana
id'abaja yatani huecuana mahue. Angel huaraji
cuana emadhabatani huecuana.

9 Beju ángel Miguel da huaraji ebia su aida bi-
ame, aimue Ishahua d'ayataidhamahue, Ishahua
neje Moisés da equita jepuiti jasatsiatidha su.
Uja Miguel ja Ishahua ataidha: “Diusu ja bahui
d'ayataque.”

10 Jiahue bid'umimi ebuetsuaji cuana pamapa
shanapa bue mahue ai cuana jepuiti madhada
hue emimitani. Tuneda da animalo cuana nime.
Pamapa mecuana sa ai utsatada cuana bahui
yatani huecuana. Da su tuneda quitaita hue
enid'umadhatitani.

11 ¡Aba tuneda! Cuaja biahua tiempo Caín
chenu ja ataidha nime, dajamadhada yatani hue-
cuana. Biahua tiempo Balaam chenu ja ebia su

chipilu tsada bataidha putsu, jeitid'uidha Diusu
peje jenetia. Daja jiahue bid'umimi ebuetsuaji
cuana eputani. Daja huecha Coré chenu nime di
yatani huecuana. Coré ja huaraji Moisés chenu
neje jamajaitidha putsu, Diusu ja tueda manu-
ametaidha. Daja Diusu ja yata jiahue bid'umimi
ebuetsuaji cuana.

12 Micuaneda edhitatiani su, Echua Puji sa
ebani su ejanadiati puji, dapia tuneda di edhi-
tatitani micuana neje tupupai. Iyuda mahue,
bidhutada neje edusutitani huecuana micuana
duju su. Id'apadada neje ediadiatani huecuana.
Pia cuana peje su japibati mahue. Beidaji neje
ediadiatani, eid'ititani huecuana. Tuna mehua
bahui saida ebatitani. Tuneda mu beni ja judu
naimahue edusutani nime. Daja huecha equi jaja
mahue nime ta huecuana. Tueda ai cuana nime
mue ai puji saida ta huecuana. Aqui emanu chu
ed'aunamutsujiji nime ta huecuana.

13 Beni ja ena edhapujutani su, d'aida epuani
nime ta huecuana. Tuna sa ai madhada cuana da
ena sa ejuba adhida nime. Pamapa ai bidhutada
cuana yatani hueuana. Jeitid'ujiji eputaniuneti
huecuana. Da su Diusu ja matse putsu, apuda eni
su ichaenitayu huecuana.

14-15 Beju Adán chenu tije anina Enoc chenu.
Uja quisa puidha Enoc chenu tueda bid'umimi
ebuetsuaji madhada cuana jepuiti: “Echua Puji
cielo jenetia epusiu mesa dueji ángel cuana neje
pamapa Diusu tsada mahue cuana ecastiga puji.
Tuahueda ecastigata huecuana, pamapa ai mad-
hada cuana atana, Diusu sa puji madhada hue
mimitana huecuana putsu.”

16Tunedamimicuicuinabahue, pia cuanamim-
imadhabaji eputani. Pamapa tuna sa ai utsatada
madhada cuana bahui yatani huecuana. Cris-
tiano cuana butse su tuneda quita puja eputani.
Pia sa puji saida emimitani huecuana tuna sa ai
saida cuana emejemi puji.

Dharejiji cuana sa puji quisa saida cuana
17 Edue cuana, mepibaenique Echua Puji Je-

sucristo sa apóstol cuana ja micuana quisatana
cuana.

18Micuana uja quisatana huecuana: “Jesucristo
sa esiapati hora enariatiani su, deja madhada
cuana bataji epu. Diusu sa ai cuana aimue eiyu-
bata huecuana mahue. Diusu sa ai cuana neje es-
hishatita huecuana. Tuna sa ai utsatadamadhada
cuana bahui aja yata huecuana.”

19 Edue cuana, tuneda da jasajasajatiji cuana.
Ye mundo sa ai cuana bahui mecuana sa tsada,
Espíritu Santomecuana sa aimue animuesumu su
putsu.

20 Edue cuana, micuaneseda mu Diusu peje su
bahui janimetucheati taji. Daja hue Diusu sa ene
quita jabuetsuati cuana su mepuderaniunetique.
Espíritu Santo sa tucheda neje Diusu mebajaque
pamapa hora su.

21 Mepibaenique Diusu ja pamapa hora su
micuana ebia su ibuneda ebatani. Paciencia neje
Jesucristo epue hora meid'uaque. Diusu sa jai-
bunebati sumeanique. Tuepue tsinemeid'uaque.
Da tsine ecuana cielo su edusuta tu neje eid'e
yanienitiyu puji, ecuana ebia su eibunebatani
putsu.

22Diusu peje su beta piba cuana paciencia neje
jei meameque.

23 Pia cuana castigo jenetia d'eji su meaque.
Pia cuana di mebataichenubaque Diusu peje su
edusu huecuana puji. Jarejati neje Diusu peje su
medusuquehuecuana. Tuna etsahuainia tupu, be
tuna yatani ai madhada cuanameaji.

Memitsutsuaque Diusu
24-25 Ecuana D'eji su Aji Diusu da piada hue,

bahue eni, tucheda, micuana equina puji, daja
huecha micuana edajajame mahue puji. Tu-
ahuedamicuana cielo su tu butse su juchamahue
beidaji neje edusutayu. Ecuana d'eji su atana
ecuana sa Echua Puji Jesucristo jepuiti. ¡Gloria
TataDiusu! Tueda pamapapia huaraji cuana ebia
su aida, tucheda papueni. Mundo aniji mahue
su, tueda huaraji ebia su aida puidha. Daja hue
papuderaenitiyu. Daja papu.

